
			Lupe Gómez

			Salón de Té 

			XI Premio de Poesía 
Manuel Lueiro Rey

			Ao café Airas Nunes da rúa do Vilar.

			Á miña veciña Pilara da Fraga.

		

	
		
			Ás veces trémelle a voz, coma se se emocionase moito,
e entón por un momento os outeiros reviven.

			LOUISE GLÜCK

		

	
		
			SIXILO

		

	
		
			Camiñar é baleirar

			o corpo nun caldeiro

			de auga fresca.

			Dar un paso

			e logo outro paso

			para deixar atrás

			os abelorios do desterro.

		

	
		
			Estrear roupa no día de segar o trigo.

			As guitarras vellas morren nos alpendres.

			A luz nova dorme no teu faiado.

			Doce espertar de licores nos teus ollos.

			Mudar, disfrazar a desilusión. Mover un pé e logo o outro pé.

			Que camiñen as montañas dentro dos nosos planetarios.

		

	
		
			Os prados latexan

			como corazóns abertos

			na sombra astral

			dos almanaques.

		

	
		
			Fun polo camiño interior que vai desde Señor á Fraga. Iluminouse o rostro antigo dos vagalumes. A aldea é unha festa de tractores. As persoas, ao subir ao tractor, esquecen todas as fatigas dolorosas do seu mundo. Adquiren dignidade de fidalgos libertarios e namorados.

			Un sorriso de cereixas brincou nas solainas estilizadas do futuro.

		

	
		
			Temos palacios de té

			camuflados na penumbra dos dedos

			cando escribimos 

			auga aguda de árbores.

		

	
		
			Non nos doen os pesados lastres que atrancan os pasadizos da alma. O corpo resucita nun reino de melodías sensitivas, onde as estrelas están infectadas con petróleo de luz amable. Os carreiros limpos acollen a orquestra dos astros. 

			Fragmentos demócratas de algarabía.

		

	
		
			A miña nai mercábame

			churros na feira.

			Toda a febre dos regatos

			era imán de pálpebra

			na cativeza mansa

			das horas.

